
Қазақ тілін оқыту әдістемесі -  күрделі үдеріс. Тілдің грамматикалық саласын үйрету тіл дамыту, сауатты жазу дағдыларын меңгертумен қоса қабат жүріп отырады. Тіл салаларын оқытуда бала қызығушылығын, жас ерекшеліктерін ескеру де естен шықпағаны абзал. Осы мәселелерді ойдағыдай меңгерту үшін қазақ тілі мен әдебиеті мұғалімдеріне пәнді оқытудың әдістерін  белгілі бір жүйеге  келтіріп оқыту маңызды. 
Әдістемелік көмекші құрал қазақ тілі мен әдебиеті мамандарына арналады.

Қазақ тiлiн  оқытудың жолдары

 Қазақ тiлi сабақтары жауаптылықты қажет етедi, сондықтан сабақтың өзiндiк белгiлерiн бiлу керек. 

· Сыныпта дайындау дәрежесi бiрдей тұрақты оқушылар құрамының болуы.

· Белгiлi бiр сабақ кестесiнiң болуы.

· Сабақтың белгiлi бiр орында (кабинетте) жүргiзiлуi.

· Сабақ жоспары негiзiнде бiлiм мен дағдының берiлуi.

· Сабақта бiлiм беру әдiсiнiң жан-жақты қолданылуы.

· Сынып оқушыларымен практикалық жұмыстардың жүргiзiлуi.
· Дарынды және үлгерімі төмен оқушылармен жүргізілетін арнаулы жұмыстар жоспары мен дәптерлері.
        Сабақта мұғалiм оқушының бiлiмге деген ынтасы мен қызығушылығын арттырып отыруы тиiс. Мұғалiм мен оқушының ынтымақтастығын нығайту мәселесi бiрiншi орында тұрады. Бұл өзiнен-өзi iске аспайтын жұмыс. Оқушыларға мұғалiм бiлiм алудың тиiмдiлiгiн, олардың қолынан белгiлi бiр iс келгенiне сенiм бiлдiруi – өте тиiмдi әдiс. 

    Қазақ тiлi материалдарын жинақтап, бiр тақырыпқа бiрiктiрiп сыйыстыру, яғни, бiлiмдi блоктау сабақ уақытының негiзгi қоры. Сабақтың әр кезеңін толық өз мақсатына қарай пайдаланғанда ғана бiлiмдi меңгеруге қажет уақыттың жалпы мөлшерi кемидi. 

 Қазақ тiлiнен өтiлетiн сабақтарды төмендегiдей жүйелеуге болады:

1. Теориялық бiлiм меңгерту сабақтары

Бұған мына сабақтар кiредi: жаңа сабақ, бiрiккен сабақ және лекция сабақ. Осы теориялық бiлiм меңгерту сабақтары оқушыларға теориялық-тiлдiк материалдарды игертуде iске асырылады. 

1. Практикалық дағды қалыптастыру сабақтары

Бұларға мына сабақтар жатады: бекiту сабағы, семинар сабақ, пресс-конференция сабақ, практикум сабақ, тексеру сабағы, сынақ сабақ, талдау сабағы және қайталау сабағы. Бұл сабақтар оқушылардың дене және ой дағдыларын ширату үшiн өткiзiледi. 
3. Бекiту сабағы оқушылардың қазақ тiлiнен күнделiктi алған бiлiмдерiн нығайтып отыру үшiн керек. 

4. Семинар сабақ бiлiм мен бiлiк және дағдыны толықтыра түсу мақсатында жүргiзiледi. 
5. Пресс-конференция сабағы оқушылардың iскерлiгi мен танымдық белсендiлiгiн арттыру мақсатында жүргiзiледi. 
6. Практикум сабақ тiлдiк материалдарға жаттықтыра түсу мақсатында өткiзiледi. 
7. Тексеру сабағы оқушылардың қазақ тiлiнен алған бiлiмдерiнің  қаншалық меңгерiлгендiгiн байқатады. 

8. Сынақ сабақ қазақ тiлiнен алған бiлiм мен дағдысын бiр жүйеге түсiру мақсатында жүргiзiледi. 

9. Талдау сабағы оқушылардың ауызекi тiлiндегi және жазба жұмыстарындағы жiберген қателерiн талқылау үшiн қажет. 

10. Қайталау сабағы өткен материалдарды оқушылар ойында толық қалыптастырады. 


Қазақ тiлi сабағының құрылымы қандай болу керек? 

 Қазақ тiлiнен өтiлетiн сабақтың негiзгi топтары сабақ құрылымдары элементтерiнiң жиынтығы болып табылады. Сабақтың бұл құрылымдық элементтерi әр түрлi әдiстемелiк жүйе бойынша iске асырылады. Ол элементтер тәлiм-тәрбие берудiң мақсатына, материалдың ауқымына,  өтiлу тәртiбiне, өзiндiк белгiлерiнiң санына, оқушының дайындық дәрежесiне қарай ауысып отырады. Мұғалiм әр сабақтың құрылымдық элементтерiн түрлi бағытта iске асырады. Мысалы, жаңа материалдың өзiндiк белгiлерi ауырлау болған кезде, яғни 5-тен артық болған уақытта мұғалiм оларды түрлендiрiп, оқушыларды өз бетiнше iздендiрiп, дамытып орындауға жұмылдырады. 

     Шебер мұғалiмдер әр сабақтың құрылымдық элементтерiн түрлi бағытта iске асырады. Жаңа сабақты сыныпта меңгертiп, үй тапсырмасын бермеу мақсатында сабақтың құрылымдық элементтерiн төмендегi жүйемен де құруына болады . Өткен ма-териалдарды еске түсiре отырып, жаңа материалды жан-жақты меңгертедi. Оқулықтағы материалдар оқушыларға дауыстап оқытылады. Сонан соң жаңа материалға сай жаттығу жұмыстары жүргiзiледi. Оқушылардың түсiнiп, меңгеруiнiң мөлшерiн есептей отырып, нәтиже берсе, үй жұмысын орындамауға болады. Осы тәрiздi сабақты бiрiккен сабақ түрiмен де iске асыруға болады. 

Қазақ тiлi сабағының құрылымдық элементтерi: 

1. Өткендi еске түсіру.

2. Тақырыптың көлемi мен жүйесiн түсiндiру.

3. Бекiту және қайталау мақсатында жаттығу жұмыстары.

4. Үй тапсырмасын беру.

5. Үй тапсырмасын тексеру, өтiлгендi сұрау.

6. Оқушылар жұмысына барлау жасау.

7. Оқушылар еңбегiн бағалау.

Сабақтың бұл тәрiздi құрылымдық элементтерi iстелетiн жұмыстың мақсатына, материалдық көлемi мен жүйесiне қарай жүзеге асырылады. Жазба жұмыстарын жүргiзу, түрлi талдау жұмыстарын жүргiзу және дидактикалық материалдармен жұмыс iстеу барысында түрлiше уақытта әр түрлi жұмыс тәртiбiн және түрлi әдiстер мен тәсiлдер жүйесiн пайдалануды керек етедi. Сабақты тиiмдi де құнды әдiстермен өткiзу және оны жүйелi де жоспарлы жүргiзу сабақ элементтерiнiң толық қатысуына мүмкiндiк жасайды. 

 Қазiргi педагогикалық технология талаптары оқушыға бiлiм берудiң ең тиiмдi, ұтымды жақтарын таңдап алуды қажет етiп отыр, сондықтан үнемi жетiлдiру, дамыту, толықтыру сабақ сапасын арттырады, оқушыны да, ұстазды да шығармашылыққа жетелейдi. 

Үй тапсырмасын беру

 Үй тапсырмасын беру – қазақ тiлiн оқыту процесiндегi ең басты да қажеттi сабақтың құрылымдық элементтерiнiң бiрi. Оқушылардың теориялық бiлiмдi жете меңгермеуi көбiнесе үй еңбегiн дұрыс ұйымдастырмаудың нәтижесiнде болады. Үй жұмысы мен сынып жұмысының арасында байланыс үнемi сақталуы керек. Үй тапсырмасының көлемi оқушыларға оншалық ауырлық, қиындық тудырмайтындай дәрежеде және өткен тақырыпқа орай болуы қажет. Қазақ тiлi бойынша өтiлетiн үй еңбегi белгiлi параграфқа анықтама, ережеге және оқулықтағы теориялық материалдарға сай жүргiзiледi. Жазба жұмыстарының қатар жолдары 5-сыныпта 7-ден 8-ге дейiн, 6-сыныпта 9-дан 11-ге дейiн, 7-сыныпта 12-ден 15-ке дейiн, 8-сыныпта 16-дан 20-ға дейiн, 9-сыныпта 21-ден 25-ке дейiн, 10-сыныпта 26-дан 30-ға дейiн, 11-сыныпта 30-дан 35-ке дейiн болады. 

   Қазақ тiлiне байланысты жүргiзiлген әдiстемелiк эксперименттiң жақсы нәтижелерiне қарағанда (талап ретінде 2015-2016 оқу жылына арналған әдістемелік нұсқау хатта жарияланды), үй тапсырмасын беру әр сыныпта оқушылардың төмендегi уақыт iшiнде, орындай алу мүмкiндiктерiн ескере отырып берудi мақұлдайды. 5-сыныпта 25-30 минут iшiнде, 6,7-сыныптарда 31-35 минут iшiнде, 8,9-сыныптарда 36-40 минут iшiнде орындай алатындай жаттығулар тапсырылады. 

    Мазмұнына қарай үй тапсырмасы фонетикаға, лексикаға, дыбыс жүйесiне, орфографияға, синтаксиске және тiл ұстартуға байланысты берiледi. Сонымен бiрге үй жұмысы бiр сабақ материалына және бiрнеше сабақ материалына тиiстi жүргiзiлуi мүмкiн. Яғни, бұл жаттығу жұмысы бекiту, пысықтау, қайталау және қорытындылау сабақтарына қарай тапсырылады. Белгiлi бiр тiлдiк құбылысқа орай берiлген үй еңбегiн үнемi қадағалап, тиянақты түрде орындалуын тексерiп отырған жөн. Үй еңбегiне берiлетiн дағдыландыру жұмыстары көшiрiп дұрыс жазу, буынға ажырату, сөздердi сөйлемге бiрiктiру, талдау, терiп жазу, шығарма, әңгiме жазу, мәтiн құрастыру т.б. түрiнде тапсырылады. Сынып жұмысына қарағанда үй жұмысының көлемi кеңiрек, аумағы көлемдiрек, оқушыны шығармашылыққа, өз бетiмен жұмыс iстеуге жетелейтiн болу керек. 

 Мысалы:ой толғау, конспектiлер, сызбалар мен кестелер жаздыру; қолкөрнекiлiк, үлестiрме парақшалар жасау, тiлдiк тапсырмалары бар мазмұндамалар мен шығармалар жаздыру, көркем әдебиеттен анықтама, ережеге байланысты мысалдар таңдау тәрiздi жұмыстар. 

 Үй тапсырмасын орындау – күрделi еңбектiң бiр түрi. Оқушы үй тапсырмасының шартына түсiнбегендiктен, қызықпағандықтан, жалқаулықтан және ауырып қалғандықтан қате орындайды немесе тiптi орындамайды. Сондықтан үй еңбегi белгiлi бiр мақсатқа бағытталып, шарты дәл көрсетiлуі міндетті.. 

Үй тапсырмасын тексеру

 Үй тапсырмасын тексерудiң теориялық бiлiм мен практикалық дағдыны меңгертуде рөлi үлкен. Тапсырманы жүйелi тексеру нәтижесiнде оқушы мұғалiмнен әр түрлi кеңес алады және ол туралы естiген, бiлгендерi естерінде түпкілікті сақталады. Үй тапсырмасын тексеру әр түрлi әдiстермен жүргiзiледi.

1.Бiрнеше оқушыдан өткен теориялық материалдарды ауызша сұрау;

2.Бiрнеше оқушыға карточкадан мысалдарды дәлелдеу;

3. Талдау жүргiзу;

4. Үстелдiң жанына дәптерiмен шақыру тәсiлi;

5. Ашық жатқан дәптерлеріндегi жазылғандарын барлау;

6. Теориялық мәлiмет сызбаны қайта сызып көрсету

7. Ережелердi уақытпен жатқа жаздыру.

8. Өзара тексерту
Қай пәннің маманы болса да  ең бірінші кезекте сабақтың құрылымын дұрыс білгені жөн. Олар мыналар:

1. Сабақтың тақырыбы

2. Сабақтың мақсаты

3. Сабақтың түрі

1. Сабақтың әдісі

2. Сабақтың көрнекілігі

3. Сабақтың типі

4. Сабақтың барысы

5. Сабақтың формасы

Екіншіден, сол сабақтағы әрбір сәтті алдын ала жоспарлап, сол сәттерде орындалатын жұмыстардың қалай атқарылатындығын қалт жібермей қадағалап отырғанда ғана мұғалім өз мақсатына жетеді. 

	№
	Сабақтың сәттері
	Мұғалімнің атқаратын жұмысы
	Оқушының міндеті

	1
	Ұйымдастыру сәті
	Мұғалім оқушылардың сабаққа әзірлігін қадағалайды
	Оқушы оқу құралдарын әзірлеп, сабаққа дайындалады

	2
	Үй тапсырмасын сұрау сәті
	Мұғалім әр түрлі әдіспен үй тапсырмасын сұрайды (жазбаша, ауызша)
	Оқушы үйге берілген тапсырма бойынша сұраққа жауап беруге дайын отырады, жауап береді

	3
	Өткен сабақ пен жаңа сабақты байланыстыру сәті
	Мұғалім өткен сабақ пен жаңа сабақты байланыстыру үшін дайындаған сұрауларын қоя отырып жаңа сабақпен байланыстырады.
	Оқушы тыңдайды, сұраққа жауап береді

	4
	Жаңа сабақты түсіндіру сәті
	Мұғалім алдын ала дайындаған әдісімен жаңа сабақты түсіндіреді
	Оқушы тыңдайды

Ендігі бір мұғалімге керекті нәрсе, сабақтың түрін ажырата білу. Сабақ екі түрге бөлінеді: 1)дәстүрлі сабақ, 
       2)дәстүрлі емес сабақ.

Оқытудың дәстүрлі әдісіндегі мақсат: мұғалім білім беруі қажет. Бұл жерде мұғалім түсіндіреді, сөйлейді, белсенеді. Ал оқушылар тыңдайды, тапсырманы орындайды. Оқытудың басым түрі + түсіндіру. Тек біржақты қатынас. Мұғалім жеке оқушылармен де жұмыс істеуі мүмкін. Дәстүрлі сабақ кезеңдері: 
а)үй тапсырмасын сұрау, тексеру; 
ә)жаңа сабақты түсіндіру; 
б)оқушыны бағалау; 
в)үйге тапсырма беру.

Яғни, дәстүрлі әдісте оқушы аса көп белсенділік көрсетпейді. Ал енді дәстүрлі емес, қалыптан тыс сабақ дегеніміз не? Дәстүрлі емес сабақтар: 1)пікірсайыс, 
2)саяхат сабағы, 
3)ойын, концерт сабағы, 
4)сот сабағы, 
5)конференция сабақ, 
6)семинар сабақ, 
7)сахналық сабақ, 
8)баспасөз сабағы, 
9)дәріс сабақ, 
10)дебат сабақ т.б.

Оқытудың дәстүрлі емес әдісінде немесе түріндегі мақсат – оқушының дағды мен білімге қолын жеткізу. Сабақтың бұл түрінде оқушының өзара белсенділігі артады. Бұл жерде жұмыс топтық не ұжымдық болуы мүмкін. Сондықтан, мұғалім бағыттаушы. Мұғалім жұмысты тапсырманың орындалуына қарай ұйымдастырады. Оқушылардың танымдылық белсенділігін арттырып отырады. Әрбір сабақта оқушылар сұрақтарға жауап іздеп, белсенді әрекет жасайды. Сабақтың дәстүрлі емес түрін таңдағанда мұғалім төмендегі мәселелерді ескергені жөн. 

1. Сабақта берілетін тапсырманы оқушылардың қабілетіне қарай таңдау

2. Тапсырманы орындауға қажетті материалдық ресурстардың қаншалықты жетімділігін ескеру

3. Егер топқа бөлу керек болса, оның құрамын анықтау

4. Берілген тапсырманы орындау кезінде оқушыға қиындық келтіретін мәселелерді анықтау

5. Бағалау әдісін таңдау

Мұғалім үшін ең басты назар аударатын мәселе – сабақтың әдісі. Оқыту үрдісінде сан мыңдаған әдістер бар. Сол әдісті технологиядан ажырата білуіміз керек. Бұл күнде мұғалімдер жаңа технологияларды өз сабақтарында пайдаланып та жүр. Кейде сол технологияларды орынсыз қолданып, сабақта өзі көздеген мақсатына жете алмай жүрген мұғалімдер де кездеседі. Сонымен, әдіс дегеніміз – мұғалімнің белгілі бір мақсатқа жетудегі іс-әрекеті, тәсілі. Ал технология дегеніміз – көптеген әдістердің жиынтығы. Мысал үшін, көз алдымызға үлкен бір құрылысты елестетіп көрейік. Сол құрылысты салу үшін көптеген кірпіш керек. Ал сол кірпіштерді дұрыс қаламаса, ол құлап қалуы мүмкін. Ол үшін білгір маман басқаруы керек. Міне, біздің технологиямыз да осы іспеттес. Мұғалім – басқарушы ретінде әдістерді тиімді пайдалана білмесе, ол технологияны түсінбегені. Ондай жағдайда мұғалім мақсатына жете алмайды. Өйткені, мұғалімге сабақтың жоспары белгілі. Енді, жоғарыдағы дәстүрлі, дәстүрлі емес сабақтарды еске түсірейік. Соңғы кездері оқыту үрдісіне интерактивті әдістер көбірек қолданылып жүр. Оны, әсіресе, қалыптан тыс сабақтарда пайдаланған тиімді. Алға қойған мақсатқа жету үшін мұғалім қай әдісті қашан және қалай қолдану керектігін алдын ала жоспарлап отыруы керек.

 Сонымен әдістің түрлері:

· сұрақ-жауап әдісі

· оқушының логикалық қабілетін арттыру

· баяндау (дәріс)

· ойын элементтері

· топтық, ұжымдық

· деңгейлеп оқыту

· ой қозғау

· ой қорыту

· іскерлік ойындар

· танымдық ойындар арқылы оқушының белсенділігін арттыру

· оқушының шығармашылық қабілетін арттыру т.б.

Сабақтың түрлер:
1. жаңа білімді меңгерту
2. қайталау сабағы

3. білімді тексеру және бағалау

4. қорытындылау (жүйелеу)

5. аралас (комбинацияланған)сабақ

Сонымен, жаңа білімді меңгерту сабағының басты мақсаты – жаңа

сабақты жан-жақты түсіндіру. Бұл кезде басқа сәттердің көлемі азаяды. Тек жаңа сабақ жайлы толық ақпарат беріледі. Терең, тиянақты білімнің негізін үйрету болып табылады. Оның кезеңдеріне мыналар жатады:

1. Ұйымдастыру

2. Жаңа материалды үйретуге дайындық

3. Жаңа материалды түсіндіру

4. жаңа материалдар бойынша түсінігін бекіту, пысықтау

осы бойынша оқушы білімін бағалау

5. үй тапсырмасын беру

Ал қайталау сабағында бұрынғы өткен сабақтардан алған білімдерін

тереңдету, еске сақтағандарын нақтылау, ұмытуға жол бермеу, оқушы біліміндегі олқылықтарды жою басты мақсат болып табылады. 

Оның кезеңдері мынадай:

1. ұйымдастыру

2. үй тапсырмасын тексеру

3. білімді жан-жақты тексеру

4. оқушының өткен сабақта алған білімін пысықтау, оқушы білімін бағалау

5. үйге тапсырма

Бекіту сабағында оқушылардың танымдық біліктері мен дағдылары

жетілдіріледі. Сондықтан, бұл сабақта жаттығулар мен қайталаулар көбірек орындалуы керек. Бұл жерде баяндап түсіндіру емес, өткенді пысықтау үшін жүргізілетін жұмыстар болады. Оның кезеңдері мынадан тұрады:

1. ұйымдастыру

2. жаңа материалды үйренуге дайындық

3. жаңа материалды бекітуге арналған тапсырмалар

4. оқушыларды бағалау

5. үйге тапсырма

Білімді тексеру және бағалау сабағындағы мақсат – оқушы білімінің деңгейі мен тиянақтылығын зерттеу. Бұл сабақты топтық, ұжымдық етіп интерактивті әдістермен жүргізген тиімдірек. Өйткені, білімді тексеруге командалық әдіспен өту (жалпы сынып бойынша) қолайлы болады. Сабақтың өн бойында өткенді қайталап, оқушылардың әрқайсысының қаншалықты сабақты меңгергендігін білу басты мақсат болып табылады.

Қорытындылау (жүйелеу) сабағында жалпы білімді жалпылама қорыту жүреді. Бұл типі жағынан білімді тексеру сабағына ұқсас келеді. Бірақ, бұның бір ерекшелігі: әрбір тоқсанның соңында жүргізіледі. Сондықтан бұл сабақты қорытудың ауқымы кеңірек болады. Айталық, алдыңғы типтерде бір немесе екі тақырыптың төңірегінде болса, сабақтың бұл түрі көлемді үлкен тақырыптар немесе тараулар бойынша жүргізіледі. Мысалы, қазақ тілі бойынша бүкіл сөз таптарын қайталау, тарих пәні бойынша бір дәуірді қайталау, т.б.

Сабақтың формалары төмендегіше түзіледі:

· сыныптағы сабақ (жүйелі)

· зертханалық сабақ

· сарамандық жұмыс

· өзіндік жұмыстар 

Сабақтың көрнекілігіне техникалық құралдар, кеспе суреттер,сюжетті суреттер, семантикалық карталар, тірек сызбалар, кестелер, портреттер, көркем шығармалар, газеттер, журналдар, қолдан жасалған карточкалар, бейне таспалар мен үн таспалар, слайдтар, т.б. жатады. Қазіргі кезде кейбір мектептерде заман талабына сай компьютерлер мен мультимедиалар да қолданылып жүр. Мұғалім сабақтың тақырыбына сай көрнекіліктерді іріктеп алдын ала дайындап қояды. Сабақтың жоспарына қарай қай сәтінде қандай көрнекілікті пайдалану керектігін және оны қалай қолдану керектігін ескеру керек. Сонда ғана сабақта оқушыны қызықтыра, сабақты әрлендіре аласыз. 

Ал сабақтың барысында жоғарыда көрсетілген сабақтың сәттерін негізге алуға болады. «Тамызығын тапса, тас та жанады» деген халық даналығы бекер айтылмаған шығар. Қысқасы, мұғалім әр түрлі жаңа әдіс-тәсілдерді қолдана отырып, сабақтың өн бойында негізгі мақсатты, оның түйінін естен шығармай әрбір сәтті тиімді пайдаланғанда ғана өз мақсатына жетеді.

Қазақ тілі сабақтарында жаңа бағыттағы әдіс-тәсілдерді пайдалану

Оқушылар білімін жүйелі тексеріп, бақылап отыру оларды жауапкершілікке, үнемі жұмыс істеуге, мақсатқа жетуде табандылыққа, қиындықтан қорықпауға баулиды. Сонымен қатар, оқушылар білімінің тиянақтылығын және тереңдігін арттырады. Жұмысты жеңілдету үшін білімді тексерудің алуан түрлі жолдарын іздестіру – әр мұғалімнің міндеті.

Сондықтан жаңа педагогикалық іскерлікті қолдануға ерекше мән беріп, пайдаланатын әдістерге тоқталайық. 

1. В.Ф.Шаталовтың тірек-сызба нұсқасы және өзара байланысты бірнеше деңгей әдісі.

       Сыныптағы тақтаға салынған сызба нұсқа (кластер) арқылы сабақты түсіндіру. Мысалы: «Лексика», «Морфология» тақырыптарына тірек сөздерді оқушылардың өзіне жазғызу, сосын мұғалім толықтырып отырады.

                    Сөздік құрам
 


 

       Сөз мағынасы          Лексика                т.б.
                      

 


2. В.В.Фирсовтың дифференциялды оқыту түрі. Материалды блок түрінде жеткізу. (2-3 сыныпта «Туған жер») оқушыларды микро топтарға бөліп, қабылдау ерекшеліктерін ескерту.

3. Канаржаевский әдісі – жаңа сабақтың тақырыбын жасырып ұстау арқылы оқушының назарын сабаққа аудару. Мысалы: 5 сыныпта «Табу» тақырыбы сиқырлы тік төртбұрыш арқылы беріледі.

   Деңгейлеп оқыту технологиясы. Оқушылардың білім дәрежесіне сәйкес тапсырмалар беру. Оқушылардың өз білім дәрежесіне сәйкес тапсырмаларды таңдап алуы. Мысалы: Әр тақырып бойынша өтілген сабақтарды пысықтай отырып, нәтиже сабақтарында қолдану.

Қызыл, жасыл, сары түсті кеспелерге деңгейлеп тапсырмаларды жазып, оқушыларға ұсынылады. Әр оқушы өз деңгейіне сәйкес тапсырманы таңдап алады. Немесе осы әдісті үй тапсырмасын беру арқылы да қолдануға болады.

Проблемалық оқыту әдісі. Бұл әдіс күнделікті сабақта қолданылады. Тақырып бойынша оқушыға сұрақ беру, жаңа сабаққа ойын аудару, осыдан келіп, сабақтың соңында эвристикалық әдіс қолданылады, яғни оқушының өз ойын түйіндеп сабақты қорыту.

Ойын технологиясы 5,6-сыныптарға қолайлы. Төменде сабақ үстінде қолданылатын ойын түрлері.
   «Жапырақ жайған бәйтерек» ойыны 

     Бұл ойынды көп мағыналы сөздер,синонимдер тақырыптарын өткенде ойнатуға болады. 

    Шарты : Екі топқа немесе қатарға сурет салатын ақ қағаз үлестіріледі де,топтарға көп мағыналы болатын бірдей сөз беріледі,мысалы: «бас»,( «көз», «аяқ») сөздері.Осы сөзден тараған әр  сөз ағаштың бір жапырағына сәйкес келеді.Қай топтың жапырағы көбірек, сол топ жеңіске жетеді. (Адамның басы,таудың басы,әңгіменің басы, өзеннің басы, даудың басы, көшенің басы, қызықтың басы, білімнің басы, тәрбиенің басы, жолдың басы, төл басы, қуаныштың басы т.б.) 
*****
«Есімдіктер – тату сөздер » ойыны 

   Балалар есімдіктердің бірге, бөлек жазылуын үнемі шатастырады; бұл ойын есімдіктердің дұрыс жазылу ережелерін меңгертуге, дағды қалыптастыруға арналған. Сонымен қатар бұл ойын оқушылардың өзара тату болуына, татуласуына да ықпалын тигізеді.

      Шарты: Мұғалім есімдіктердің бірге, бөлек жазылуына мысалдар оқып тұрады.Бұл сөздер «Есімдік пен есімдік тіркессе бірге, басқа сөз табымен тіркессе бөлек жазылады ережесіне» лайықталған. Бірге жазылатын сөздер оқылғанда партада бірге отырған екі оқушы бастарын түйістіреді немесе қолдарын ұстасып көтереді. 
*****
«Көрдім-көрмедім» ойыны  

     Бұл ойын деректі,дерексіз зат есімдерді өткенде ыңғайлы.Сонымен қатар бұл ойын әрі сергіту сәті ретінде де , әрі тақырыпты бекітуге де қолайлы.
      Шарты: Оқушылар қолдарын партаға қойып «жатады», Мұғалім деректі зат есім айтса, «оянып»,  «көрдім»деп бастарын көтереді, дерексіз зат есім айтса «көрмей», «жата береді».
***** 
«Дефис – сызықша» ойыны 

     Оқушылардың дефис пен сызықшаны айыра алмауы байқала қоймайды, себебі екеуінің жазылуында айтарлықтай ерекшелік жоқ. Айыра алмайтындықтарын ҰБТ шыққалы байқадық, тест сұрақтарында жиі кездеседі және оқушылар жиі қателеседі ; сондықтан сан есімдерді, қос сөздерді өткенде тыныс белгісін дұрыс қоюға дағдыландыруға өте қолайлы ойын, сергітуге де жақсы.  

       Шарты: Бір қатар «сызықшалар», келесі қатар 

«дефистер». Мұғалім сызықша мен дефис кездесетін сөйлемдерді, сөздерді оқып тұрады, әр тыныс белгісі кездескенде сол қатардың оқушылары жылдам «ұшып тұрады».
*****
«Қос нүкте- сызықша» ойыны 

      Бұл ойынды жалпылауыш сөздерді, себеп-салдар, түсіндірмелі салаластарды өткенде ойнатуға болады.
       Шарты: «Дефис-сызықша» ойынына ұқсас, айырмашылығы – мұғалім қос нүкте мен сызықша қойылатын ережелерге байланысты сөйлемдер оқиды. 

                                    *****
                     «Бір көргеннен» ойыны 
    Оқушылардың көріп есте сақтау қабілеттерін дамытады. 

     Шарты: Мұғалім тақтаға алғашқыда оңай, келесі жолдары қиындай түскен  бір сөйлем жазып, белгілі бір уақыттан соң өшіріп тастайды. Оқушылар өшіріп тастағаннан кейін «бір көргеннен есте сақтаған» сөйлемдерін дәптерлеріне жазады.Дұрыс, толық жазған оқушы жеңіске жетеді. 

*****
                     «Бір естігеннен » ойыны 

           Бұл ойын естігендерін есте сақтау қабілеттерін дамытады. 

     Шарты : «Бір көргеннен» ойынының шартына ұқсас, айырмашылығы- мұғалім сөйлемді бір-ақ рет оқиды.
*****
«Ұлылардан қалған сөз» ойыны 

       Оқушыларды іздемпаздыққа, әдебиет пәнінен жаттағандарын қайталап отыруға ,жаттаған өлеңдеріне басқа көзқараспен қарауға дағдыландырады.барлық тақырыпты өткенде ойнатуға болады
      Шарты: Мысалы: «Етістіктің жіктелуі» тақырыбы. Оқушыларға А.Құнанбаевтың, Ж.Жабаевтың, М.Жұмабаевтың, Қадір Мырза Әлінің т.б. ақындардың өлеңдерінен І, ІІ, ІІІ жақ жіктік жалғаулары кездесетін өлеңдерінен үзінді  мысалға келтіріп,жіктеліп тұрған сөзді сөз құрамына талдауға тапсырма беріледі. ( Мен жазбаймын өлеңді ермек үшін ...)             

*****
«Телефон» ойыны 

        Бұл ойынды кез-келген тақырыпты өткенде тақырыпты бекіткенде немесе үй тапсырмасын сұрау үшін пайдалануға болады . Ойынның тағы бір ұтымды жағы-балаларды телефонмен сөйлесу мәдениетіне тәрбиелейді. 

         Шарты: Сабақ сұрағыңыз келген екі оқушыны телефонмен сөйлесушілер ретінде таңдап аласыз,олар  бірін-бірі көрмей отырған кісілердей телефонмен сөйлесу әдептерін сақтап амандасып,уақытын алғанына кешірім өтініп тапсырманы түсіндіріп жіберуін өтінеді. Түсіндірушінің жауабынан мұғалім ол оқушының білім дәрежесін байқап баға қояды, ал екеуінің де телефонмен сөйлесу әдебін қаншалықты сақтағанын талдап, кеңес беріп кетуіне болады.
*****
«Ұқсасы қайда?» ойыны

          Бұл ойын түбір мен қосымша тақырыбын өткенде көбірек пайдаланылады. 
          Шарты:Мұғалім мысалы «еңбек» деген сөзі бар карточканы көтереді. Соған қарап оқушылар түбірлері бірдей сөздерді тез тауып айтулары керек /еңбек-еңбекші, еңбекқор, еңбеккер және т.б./.
*****
«Қай сөзімді жоғалттым?» ойыны

          Шарты:— Бірнеше сөйлем жазылған карточкалар пайдаланылады. Әрбір сөйлемнің бір сөзі қалдырылған. Сөйлемнің мағынасына қарай оны тез тапқан оқушы жеңіске жетеді. Мысалы: ... келді. Әнші   ...  шықты. Көбелек   ...  қонды. 

          Керекті сөздер: мектепке, сахнаға, гүлге.

*****
«Суретті билет» ойыны
Шарты: Оқушыларға суреттер үлестіріліп беріледі. Оқушы осы суретке қарап өтілген тақырыпқа байланысты сөйлем құрастырады.

*****
«Үндемес» ойыны

Шарты: Оқушыларға сөздерінің орны ауысқан сөйлемдері бар карточкалар таратылады. Одан дұрыс сөйлемдер құрастырылуы тиіс. Тапсырманы орындап болған оқушы сөйлемін тақтаға жазады. Дұрыс болса, басқалары алақандарын соғады.

*****
«Сөйлем құрау» ойыны

Шарты: Бір оқушы бір сөзді бастап, қалған оқушылар жалғастырады. Егер сөйлем құрау кезінде бір оқушы қателессе, ойын тоқтатылады. Ойынды парта-парта болып ойнатқан жақсы.

*****
«Қиын сөз жазу» ойыны


Шарты: Әр қатардан бір-бір оқушы шыққан кезде, отырған оқушылардың бірі өзінше ең қиын сөз дегенді айтып жаздыртады. Қате жазса әлгі оқушының /сөз авторы/ өзі табады. Жарыс нәтижесінде оқушыларды ізденуге үйретеді.

*****
«Алфавит» ойыны

 Шарты:  Әріптер карточкаларда әзірленеді. Әр балаға бір-бірден карточка ұстатып болған соң, мүғалімнің: —«Әркім өз орнына!» деген нұсқауы бойынша әр оқушы ұстаған әрпіне байланысты алфавит тәртібімен әріптерін көрсетіп тұру керек. Өз орнын тауып тұра алмаған оқушы алфавитті білмегені. Ол оқушыға алфавитті білмегені үшін басынан түгел айтқызу керек. Себебі—ол жеңілгенге айып төлету.

*****
«Қай әріптердің ортасында тұрады?» ойыны

Шарты: Мұғалім алфавиттің кез-келген бір әрпін не көрсетіп, не ауызша атайды. Айтқан әріптің екі жағында қандай әріптер тұратынын білетін оқушы ұшып тұрып айтуы тиіс.

*****

«Дұрыс тап» ойыны
               Шарты: Бұл дауысты дыбыстардың тілдерін ажырата білуді жетілдіру үшін жүргізіледі. Дауысты дыбыстардың, карточкаға жазылған әріптерін көрсетемін. Оқушылар жуан дауыстылар болса, оң қолын көрсетеді. Ашық, қысаң, езулік, еріндік дауыстыларды да осы жолмен немесе перфокарта тәсілі бойынша ойын түрінде өткізуге болады.

*****

«Тез ойлан» ойыны

Шарты: Бұл ойынның шарты күрделірек. Мәселен: а/ Үш буынды сөз ойланыңдар! Үш буында да ашық дауысты, еріндік дауысты, бір дауыссыз дыбыс қайталансын. Ол қай сөз? Мысалы: терезе, кереге т.б.

ә/ Үш дыбысты сөз ойла. Оның дауыстысы жуан ашық, еріндік болсын.

б/ сынып оқушылары ішінен аты үндіден басталып, ашық, жуан, езулік дауысты дыбысқа аяқталатын оқушылардың аттары. Ол кімдердің аттары? Роза, Дана т.б..

*****

«Ойлап көр» ойыны

Бұл ойын негізінен мынадай сұрақтар арқылы үй тапсырмасына беріледі:

а/ Бояу түсі төрт әріптен құралған сөз болсын /жауабы: қара/;

б/ Білім алу тәсілін білдіретін сөз үш әріптен аспасын /оқу/;

в/ Бес әріптен құралған жер бауырлас жәндік аты /жылан/;

г/ Алты әріптен тұратын жыртқыш аты /қасқыр/;

д/ Тәртіп сақшысы — халық досы боларлық мемкеме аты /милиция/;

е/ Жүкті өзі төгіп түсіретін машина /самосвал/;

ж/ Ғарышкер киімі /скафандра/;

з/ Он әріп, төрт буыннан жасалған атақты қазақтың күйші-композиторы /Құрманғазы/;

и/ Төрт буыннан тұратын, соңы жіңішкелік белгісімен аяқталатын, Қара теңіз жағалауындағы қала аты /Симферополь/;

к/ Ең жоғарғы әскери атақ /Генералиссимус/.

*****
*****

«Арқан тарту» ойыны

Шарты: Жіптен 30 см көлемінде шағын арқан есіп алып, тақтаға кнопкамен іліп қоямыз. Тақтада арқан ілулі тұрады. Балалар арқанның екі шетінде тұрып біліммен сайысады. 

Оқушыға конверттегі карточкалар беріледі. Кім 1 минуттың ішінде көп тапсырма орындаса, сол команда ұтады. Тапсырмалар карточка ретінде алдын-ала дайындалған. 

*****
«Сақина салу» ойыны

Шарты: команда оқушыларын екі-екіден топтаймыз. Бәрінің қолдарына сақина салған болып аралап, білдірместен екі командадан екі оқушыға сақина салып кетемін. Тақта алдында «Кел, сақинам, кел!» деп шақырамын. Егер сақина салған оқушы орнынан тұра алмай қалса, онда тақтаға шығып, карточкаларға жауап береді. Егер сақина салған оқушы тұрып кетсе, жанындағы ұстай алмай қалған оқушы осы шартты орындайды. 

*****
«Орамал тастау» ойыны


Шарты: команда капитаны орамалды алып сын есім шырайлы сөзді атайды да, 2 команда оқушысына береді. Ол оқушы қандай шырай екенін айтып келесі команда оқушысына береді. Осылай ойын жалғаса береді.

*****

«Білім мен дәстүр» ойыны


Шарты: екі командадан екі оқушы шығып, конверттегі карточкаларды алып, карточкалардағы сын есімге және ұлттық дәстүрімізге байланысты сұрақтарға жауап береді:

1. Қамыр түрлері.

2. Үй жиһаздарының түрлері.

3. Қымыз түрлері.

4. Көже түрлері.

5. Қонақта тартылатын табақ түрлері.


*****

«Хан қандай?» ойыны

Тақтаға өткен ғасырлардағы еліміздің хандарының бірінің суреті ілінеді. Екі командадан екі оқушы шығып, хан қасиеттерін әңгімелейді. Шарт: сөйлемдердегі сын есімдердің атау түрлерін  ажырату. Бір команда сөйлеміндегі сын есімдерді 2-ші команда тауып тауып отырады. 

*****

«Аң аулау» ойыны

Тақтаның бетіне аңдардың суреттері ілінеді, соған сәйкес карточкаларға жауап береді. 

*****

«Жұмбақ шешу» ойыны

Алдын-ала дайындалған карточкалардан жұмбақтар оқимын. Оқушылар сын есімді, зат есімді, сан есімді атап шешуін табады.

*****

«Кім білгіш?» ойыны

Мақсаты: оқушылардың ой-өрістерін байқау. Жазушылар суреттерін көрсетіп, оқушыларға олар туралы әңгімелейді. Олардың бір шығармасының атын атап, сипаттама береді. 2 команда сын есімдерді табады.
«Кім не жейді?» ойыны


Жемістердің суреті салынып, тақтаға ілінеді. Арқасындағы сұрауға жауап берген оқушы сол жемісті жеген болып есептеледі. 

*****

«Телефон» ойыны


Оқушылар қолдан жасалған телефон тұтқасын құлақтарына ұстап, бір-бірімен сөйлеседі. Бұл ойынды жаңа сабақты қорыту, үй тапсырмасын  және сөздікті тексеру үшін қолдануға болады.


*****
«Футбол» ойыны

Екі командадан екі оқушы шығады. Тақтаға қақпа мен доптың суреті салынған немесе ағаштан кішкене етіп жасалған  қақпа ілінеді. Сұрауға жауап берсе қақпаға доп кіреді де, сол оқушының командасы ұтқан болады. Командаға ат қою керек.

*****
«Не жоқ?» ойыны

Мұғалім үстел үстіне ойыншықтар, оқу құралдарын т.б. заттарды қойып, «ал, балалар, көздеріңді жұмыңдар,» — дейді. Соңынан заттың бірін жасырып:

—Не жоқ?—деп сұрайды.

Оқушылар:

—Қуыршақ жоқ.

Мұғалім тағы бір затты тығып:

—Тағы не жоқ?—деп ойынды жалғастыра береді. 

*****
«Жеміс-жидектер жинаймыз», «Бақ», «Бақша» ойындары

Үстел үстіне жеміс-жидектердің, көкөністердің суреттерін не муляждарын  қойып, оқушының қолына себет ұстатып, «ал, Ажар, сен жемістерді жина, Шолпан, сен көкөністерді жина», деп ойынды бастаймыз. Бала жинап жүріп жеміс, көкөніс аттарын атауы керек.

Мысалы: Мынау —құлпынай, шие, өрік ...

Мынау—сәбіз, қияр, пияз...

*****
«Тоғайда» ойыны
Бұл ойынды әр түрлі  мақсатта жүргізуге болады. Тақтаға ағаш бұтағында отырған құстардың макеттері ілінеді. 

Мұғалім:

—Біз тоғайға серуендеуге барамыз. Кәне, кім айтады, тоғайда нелер бар?

—Құстар, саңырауқұлақтар, аңдар бар.

—Біз бүгін құстармен танысамыз.

—Мынау қандай құс?

Оқушылардың бірі бұтақта отырған құсты алып, атын айтады.

ә/ Немесе карточканың артында жазылған тапсырманы орындайды. Мысалы: карточкада торғайдың суреті бар және «мен туралы қандай тақпақ білесің?» деген сұрақ жазулы. 

Торғай, торғай, торғайсың,

Жақын келіп қонбайсың.

Жем шашайын, тойып ал,

Торғай, сонда тоңбайсың, — деп тақпақ айтады.

*****
«Дұрыс жаз» ойыны
Мұнда сөйлемнің  ішіндегі сөздердің тек түбірлері алынып, араластырып қойылады. Оқушы қосымша жалғап сөйлемді дұрыс жазуы керек.

*****
«Буынды тез тап» ойыны
Бұл ойын «Буын» тақырыбын өткенде буынға бөлінген сөздермен ойналады.

а/ «Қар» буынынан басталатын сөздерді теріп жаз. Мысалы: Қарбыз, қарға, қарғыс, қармақ, қарақшы т.б.

ә/ Соңғы буыны «ға»—ға бітетін сөздерді тап. Мысалы: балға, жорға, қарға т.б.

                                        *****
«Доп» ойыны

Шарты: сынып  екі командаға бөлінеді.  Мұғалім допты балаға сұрау тастай отырып лақтырады. Әлгі оқушы допты шапшаң қағып алып, сұраққа да тез жауап беруі керек. Допты мұғалімнің өзіне қайта лақтырады. Ойынның мақсаты: оқушыны шапшаңдыққа, әзір-жауаптылыққа үйрету.
*****
«Мақалды кім түзейді?» ойыны

Шарты: Оқытушы алдын-ала дайындап келген орын ауыстырылған мақалдарды оқушыларға оқиды. Оқушылар жағынан түзету болуы керек. Бұл ойынды қатар-қатар ойнатқан жақсы. Мәселен: «Өнерліде өріс жоқ», «Жаны сұлу сұлу емес, тәні сұлу сұлу», «Біреудің атын білгенше, мыңның түсін біл». Ойын мақсаты: Оқушыларды ізденуге, білімділікке үйретеді. Бұл ойынды әрбір сабақта бір-бір оқушыға тапсырып отырғаны жөн.

*****
«Ұлағат» ойыны
         
  Шарты: Әр қатардан  бір-бір оқушы шығып, үлестірмелі қағаздағы тапсырмалардың жауабын тақтаға жазады.


«Ұлағат» деген атына сай тапсырмалар халқымыздың әдет-ғұрпына, ырым-тыйымдарына байланысты  болу керек.


Мысалы: 1. Фразалық тіркестерді жаз: Ит арқасы қияда, төбе шашы тік тұру, бүйректен сирақ шығару, қоян жүрек.

2. Тақ санды есімді тіркес: жеті жұрт, жеті ата, жігіттің үш жұрты, жеті қазына, жігіттің бес қаруы.

3. Тыйым сөздері: Бүйіріңді таянба, үйге қарай жүгірме, түнде суға барма, күлді баспа.

*****
«Ептілер» ойыны

Шарты: әр қатардан бір-бір оқушы шығып тасымалда ескеретін кейбір ерекше дыбыстарды тасымалдап тез жазуы керек. Олар: қа-йық, та-уық, жа-йық.

*****
«Жадыны жаңғырту» ойыны

Шарты: бағдарламада өтілген тақырыптар бойынша тапсырма сыныпқа беріледі. Бұл оқушының алған білімін практика жүзінде қалай іске асыратынын байқатады. 

Тапсырмалар:

1. Омоним сөздерден сөйлем жаз.

2. Синоним болатын  сөздерді тап.

3. Архаизм сөздерді табу.

*****
«Ой додасы» жарысы

Шарты: әр қатардан бір-бір оқушы мұғалімнің тапсырмасына сай белгіленген уақыт ішінде әңгіме құрауы тиіс.

*****
«Абайды кім көп оқыды?» ойыны

Шарты:  оқытушы Абай өлеңдерінен  1 қатар жол айтады, оқушы сол жолы бар шумақты толықтырады, мазмұнына қысқаша түсінік беріп, қай өлеңнен алынғанын айтады. Әр қатардан бір-бір оқушы ауызша осындай жұмыс орындаған соң үш қатарға үш кәртішке беріледі, бұл тапсырманы оқушылар орындарында отырып орындайды. 

І — тапсырма:

1. Баптанба, шаттанба, мақтанба деген сөздер Абайдың қай өлеңінен үзінді. Осы шумақты толықтырып, болымсыз етістіктердің астын сыз. Қалай жасалып тұрғанын түсіндір.

2. Тапсырма: Сөзіне қарай кісіні ал...

Абайдың қай өлеңінен үзінді? Шумақты толықтыр. Етістіктерді тауып, сабақты ма, салт па, соны түсіндір.

*****
«Киіз үй тұрғызу» ойыны

Шарты: Киіз үйдің суреті салынған плакат. Киіз үйдің артында, әрбір құрамды бөліктерінде есептер берілген, сол есепті дұрыс шығарғанда, киіз үйді құрудың реттік саны шығады.

Шарты: Есептерді сан есімнің барлық түрінің емлесін сақтап жазатындай талаптармен беру керек.

*****
«Сөздер тізбегі» ойыны
Етістік жазылып соңғы әрпіне байланысты сөз тізбегін құрап, олармен тіркес жасауы тиіс.

Мысалы: ойла—ат—тара—...

Әжеңді ойла, қасқырды ат, шашыңды тара...

*****
«Кім көбірек біледі?» ойыны
Шарты: жазылған етістіктің әрбір әрпінен басталатын етістік табу. Мысалы: «бол» етістігі беріледі. Бар, отыр, лаула.

*****
«Үнсіз қимыл» ойыны
Шарты: Мұнда бір оқушы әр түрлі қимылдар көрсетіп, қалған оқушылар оны атап отырады. Мысалы: отырды, тұрды, жүрді. Тақтаны сүртті, қолын көтерді...

*****
«Құрмалас сөйлем» ойыны

         Шарты: сөйлемді қатар бойынша ойластырып, құрайды, талдайды, жасалу жолын түсіндіреді. Егер де оқушы бөгеліп қалса, ұпай алмайды. 

*****
«Септік жалғауын кім жақсы біледі?» ойыны

        Шарты: Бір зат есімге септіктің ретімен септік жалғауы керек. Кім көп жауап берсе, сол жеңеді.

*****
«Кім бұрын сөз құрайды?» ойыны

        Шарты: суреттегі заттардың әріптерінен сөз құралады. Доп, әже, тырма, егін, радио т.б. суреттер салынған үлестірмелі карточкалар таратылады. Суреттегі заттардың атын атап, әріптерінен сөз шығаруы тиіс. Мысалы: жоғарыда доп салынған суреттегі бас әріп «д» болғандықтан «дәптер» деген сөз құрауға болады.
*****
«Кім қатесіз әрі тез жазады?» ойыны
Шарты: Бұл ойынды қатар-қатар  жарыстыра отырып өткізген жақсы. Әр қатардан бір-бір оқушы шығарып, мұғалім өзі сөз айтып, жаздыртып тұрады. Қатарлар түгел болған соң, оқушылардың өздері түзетуі тиіс. Түзете алмаса, басқалары көмекке келеді. Соңынан қай оқушы қатесіз әрі таза жазғаны  оқушылар арқылы анықталады.

*****
«Әр сөйлем мүшелерін өз үйлеріне кіргізу» ойыны
Шарты: Тақтаға схема сызылып, сөйлем мүшелерінің аттары әр торға жазылады. Схеманың соңында сөйлемдерден тиісті сөйлем мүшесіне сай сөздерді теріп жазады.

*****
«Кімнің есте сақтау қабілеті күшті?» ойыны
Шарты: Қазақ тілінен өтілген сөз таптарына байланысты әдебиеттен оқыған ертегі, әңгіме, өлең, мақал-мәтелдерден бір сөйлемді сөз тіркесін өзгертпестен жазып көрсетуі тиіс. Бұл ойынның мақсаты—оқушылардың есте сақтау қабілетін дамыту, әдебиетті қазақ тілімен байланыстыру.

*****
«Кім қатесіз әрі көп табады?» ойыны

           Шарты: Оқытушы белгілі бір мәтін /текст/ оқиды. Оқушылар өз дәптерлеріне белгілі бір сөз табын тауып /мәселен, зат есім/ дәптеріне жазып отырады. Соңында кімнің көп әрі қатесіз тапқаны оқытушы басшылығында анықталады. Бір ескертетін нәрсе:тексті оқу барысында  оқушылар жағынан бөлуге болмайды.

*****
«Сөз сыры» жарысы
Шарты: Тұрақты сөз тіркестерін  айтып, оқушылардан олардың мағынасын сұрау. Мәселен: 1. Жүрек жұтқан. Түсініктеме. Еш нәрседен қорықпайтын батыл, ер жүрек адамдарды жүрек жұтқан деп атайды. 

2. «Жібі түзу» Дұрыс жүретін, тәртіпті, адамгершілігі бар адамдарды айтады.

«Бүйректен сирақ шығару». Бұл сөз шатақ шығарғыш, жоқ жерден әркімге тиісіп, елдің мазасын алатын, орынсыз сөйлейтін балаға айтылады. Т.с.с.

*****
«Түсінген  болсаң, дәлелде» ойыны
Шарты: Оқытушы әрбір сабақты  өтіп болған соң оқушылардың қалай түсінгендігін білу мақсатында өлең, мақал-мәтел табу арқылы жүргізеді. Сөйлемнің тұрлаулы, тұрлаусыз мүшелеріне мысалдар:

Анықтауышты өткен кезде:

Ақылды қыз білімге жүгірер,

Ақылсыз қыз сөзге ілігер.

Толықтауышты өткенде:

Қызға қырық үйден тиым.

Қ, к, ғ, г әріптерінің емлесін өткенде; осы әріптерден басталатын мақал-мәтелдер айтқызылады. 

Мысалы: Қорқақтың көзі үлкен.

Күшіңе сенбе, ісіңе сен. 

Ғылым — еңбектің жемісі.

*****
«Кезекші әріп» ойыны
Шарты: Бір оқушы кез-келген сөзді айтады, сол сөздің соңғы әріпі қай әріп болса, келесі бала сол әріптен басталатын сөз айтады. Кешіксе, айта алмаса, жеңіледі. Мысалы: терезе, егіс. Сана, ара, алма т.б.
*****
«Үндемес» ойыны

Шарты: Сөйлем мүшелерін табу мақсатында, тұрлаулы, тұрлаусыз мұшелердің өзіндік белгілерін /баяндауыш — екі сызық, бастауыш — бір сызық, толықтауыш—үзік сызық, анықтауыш—ирек сызық, пысықтауыш—үзік сызық және нүкте/ білдіретін бейнелер жасап, оқушыларға беру керек. Оқытушы бір сөйлем оқиды. Сөйлем аяқталған соң, қолындағы белгісіне қарап, орнын тауып тұру керек. Тұра алмаса, жеңілген. Мұны қатар-қатар өткізгені дұрыс. 

Мысалы: Біз егеменді елдің жастарымыз. Ана — үйдің  берекесі.

*****
«Кубик» ойыны

Шарты: оқушы тақтаға шығып, кубик тасты иіреді. Қай нөмірі жоғары қарасы, сол реттегі үлестірмелі қағазды алып, ондағы тапсырманы орындайды /алдын ала үлестірмелі қағазды өтілген тақырыпқа сай дайындап алу керек/.
*****
«Жаңылсам, жеңілгенім» ойыны
Шарты: төмендегі жаңылтпаштарды жаңылмастан оқып берем деген оқушыны шығарып оқытады. 

Арал — алаң. Алаң — арал Аралаған Ала марал.

Бұл аң деме. Бұл — мал—Бұлан. Бұл аң деме.

Бұлан—бұл мал.

Немесе:

Бұлдыр—бұлдыр бүлдіршін,

Білгір бұл бір бүлдіршін.

Білгірлігін білдірсін.

*****
«Бәйге» ойыны

Қағазға жапсырылған үш тұлпардың бейнесін үш оқушы алып, суреттің артына жазылған сұрақтарға жауап береді. Кімнің жауабы толық, тиянақты болса, бас бәйге сол оқушыныкі  болып есептеледі.

*****
«Көкпар» ойыны

Тақтаға сәйгүлік мінген үш жігіттің көкпар кезіндегі көрінісі бейнеленген  суреті ілінеді. Қағазға лақтың салынған кескінінің артындағы сұрақты тақтаға шыққан оқушылардың бірі оқып, жауабын айтады. Кімнің жауабы нақты болса, сол ешкінің бейнесін суреттегі алдыңғы жігіттің тұлпарының сауырына қадайды. Жеңімпаз осылай анықталады. 

«Теңге ілу» ойыны

Жерден теңгені іліп алуға  беттеген аттылы жігіттің суретінің астыңғы жағына теңгені бейнелеген сұрақ жазылған карточка қойылады. Ойынға қатысқан топ мүшелерінің қайсысының жауабы ұтымды болса, сол теңгені жігіттің саусағына іліктіреді. 

*****
«Сақина тастамақ» ойыны
Үш топтан ойынға қатысушылар тақтаның алдына шығады. Жүргізуші сақинаның суреті бейнеленген карточканы басқаларына байқатпай біреуінің қолына қыстырады. Кез-келген қатысушының бірінен сақинаның кімде екенін сұрайды. Егер дұрыс тапса, сақина алған оқушы сұраққа жауап береді, ал дүрыс таба алмаса, сұралған оқушы жауап береді. Сұрақтың жауабына ойынды жүргізуші қанағаттанбаса айыпталушы «кінәсін» өнермен өтеуге тиіс.

*****
«Хан талапай» ойыны
Ойынға екі топтан бес-алты оқушыны қатыстыруға болады. Ойынды жүргізуші бір уыс асықты ортаға шашып жібереді. Жапатармағай бас салғандардың ішінен кімнің қолына қызыл түсті  сақа түссе, бүйіріндегі нөміріне сәйкес  сұраққа жауап беруі тиіс. Жауабы нақты болмаса, айыбын өтейді де, толық жауап берген оқушыны сақаның иесідеп бағалайды.

*****
«Арқан тарту» ойыны
Ойында жүргізушінің басшылығымен екі топтағы оқушылар бір-біріне сұрақтар қояды. Қай топтың жауабы нақты болса, арқан солардың қолдарында деп есептеліп, еңбектеріне қарай тиісті бағаларын алады.

*****
«Поезд» ойыны
Шарты: Балаларға жеке-жеке карточка үлестіріледі. Әр карточкаға бір-бір сөйлем жазылады, бірақ сөйлемнің бір сөзі әдейі қалдырылады.Қалдырылған сөздер болса бөлек сауытқа салынады да, ол бір оқушыдан екінші оқушыға қарай жылжытылады, тоқтаған жерде әр оқушы өзіне керекті сөзді тауып алады да екінші оқушыға қарай жылжытады. Ойында өзіне керекті сөзін дұрыс тауып ала алмаған оқушы жеңіледі. Ойын осы әдіспен бірнеше рет жүргізілген соң қорытынды шығарып, қателік жіберген оқушы жеңіледі. Карточкаға жазылатын сөйлемдер диктанттар жинағынан алынуы немесе өтілген материалдарға сай болуы керек.

*****
«Шығыршық» ойыны

Бұл ойын талдау жұмысына арналған. Мұғалім сынып тақтасына бір сөйлем жазады. Сол сөйлемге лингвистикалық талдау  жасау керек, яғни сөз таптары: түбір, қосымша т.б. анықталады. Кімде-кім еш жаңылмастан осы негізде талдап бере алса, ойында сол ұтып шығады, ал жаңылыс талдағандар жеңіледі. 

Ойынның мақсаты: өтілген материалдарды қайталап еске түсіру.

*****
«Бәрімізге бір сөйлем» ойыны

Шарты: Бір оқушы тақтаға  бір сөздің бас әрпін жазады. Басқа оқушылар кезекпен бір-бір әріптен сөйлем аяқталғанша жаза береді. Ең ақырғы оқушы соңғы әріпті жазып, сөйлемді аяқтайды да, сөйлем соңына тиісті тыныс белгісін қояды. Ескерілетін жағдай, осы оқушылардың  бір-бір әріптен құрастырған сөздері мағыналы, тиянақты сөйлем болып шығуы керек. Егер оқушы өз кезегі келгенде әріпті дұрыс тауып жаза алмаса, сөйлемнің үйлесімін бұзса, ол оқушы айып тартып, келесі сөйлемді құрастыруға қатыстырылмайды. Ойын біткен соң қорытынды шығарылып, ойында ұтқан оқушы сыйлық алады.
*****
«Сөйлем ойла» ойыны

Шарты: Ойынның мақсаты оқушылардың жылдам сөйлеп, ойлау белсенділігін арттыру. Мұғалім ойын ережесін түсіндіреді. «Мен бір сөз айтып, қасымдағы балаға /кубикті, тиынды, т.б./ беремін. Ол болса мен айтқан сөзді қосып бір сөйлем айтуы керек. Мысалы: «қызыл» деген сын есім оқулықта жиі кездеседі. Сол сөзді айтамын. Ол, «Апам қызыл көйлек сатып алды» дейді де, «көйлек» деп, затты өз көршісіне атып жібереді. Оның сөйлемі көйлекке байланысты, келесінікі сол сөйлемнің ішіндегі басқа сөзге байланысты болып, тізбек жалғаса береді.Егер оқушы кезегі келгенде тез тауып айтып бере алмаса, ол жеңіледі. Сонан соң өзінің бір затын ортаға салады /қалам, сызғыш, т.б./. Соңынан осы затты өзі сатып алуы керек. Ол үшін не жұмбақ, не мақал т.б. айту керек. Ойын осы жүйемен бірнеше рет қайталанады. Мұндай ойын арқылы оқушылар өтілген материалдарды қайталайды, ой-өрісі де кеңейе түседі.

*****
«Өнер алды — қызыл тіл» ойыны
Шарты: Бұл ойында оқушылар ғұламалар мен ақындардың айтып кеткен қанатты сөздерінен айтудан жарысады. Мұнда да балалардың ой-өрісінің қаншалықты дәрежеде екені білінеді.

*****
«Әріптер жарысы» ойыны

Шарты: Бұл ойын емес ережелерін меңгертуге арналған, оқушылар өзара  бір әріпке уәделеседі, мәселен: «е» әрпі. Сол әріп бар ең көп сөз тауып жазу керек, жарыста жазған сөздерінде  сол «е» ден басқа дауысты дыбыс болмау керек. Белгіленген уақыттан соң қорытынды шығарылады. Оқушының біреуі тұрып, жазғанын оқиды. Басқа оқушылар өздерінде сол сөз болса, оны сызып тастап отырады.

*****

